
*** 
In this article is devoted to some theoretical and practical questions special law of nature in the Republic of the Kazakhstan.  

*** 
В статье рассматриваются некоторые теоретические и практические вопросы специального права природопользования 

в Республике Казахстан. 

ЭКОЛОГИЯЛЫҚ ЗАҢНАМАНЫ БҰЗҒАНЫ ҮШІН ЗАҢДЫҚ ЖАУАПКЕРШІЛІК 
ҰҒЫМЫ ЖӘНЕ ЖАЛПЫ СИПАТТАМАСЫ 

 
Заңды тұлғалардың, сондай-ақ азаматтардың тарапынан экологиялық заңнаманы сақтаудың 

маңызды шарты табиғатты қорғау мен қоршаған ортаны ұтымды пайдалану туралы нормалар мен 
ережелерді бұзғаны үшін жауапкершіліктің мемлекеттік шараларын белгілеу болып табылады. Бұл 
салада заңсыз аң аулау мен су кәсіпшіліктерімен заңсыз айналысу фактілері бойынша қозғалған 
қылмыстық істердің елеулі саны байқалады. Қазақстан Республикасының Қоршаған ортаны қорғау 
министрлігінің деректері бойынша экологиялық заңды бұзғаны үшін жыл сайын кінәлі адамдардан 
экологиялық айыппұлдар мен төлемдер ретінде 600 млн. астам теңге алынады. Сонымен бірге, 
жауапкершілік шараларын қолдану тиімді болмай отыр. Бұл экологиялық заңнаманы бұзғаны үшін 
жауапкершілік институты теориясы әзірленуі деңгейінің жеткіліксіз болуымен түсіндіріледі. 

Экологиялық құқықтың ерекшелігі мынада болып табылады: ол құқықтық реттеудің дербес 
объектісімен кіші салаларды біріктіретін құқықтың кешенді, ықпалдасқан саласы ретінде 
сипатталады. Бұл экологиялық заңнаманы реттеудің жалпы объектісінің ерекшелігімен байланысты 
болады [1, 145б.]. 

Адамды қоршаған табиғат ортасы өзінің құрамдас бөліктерін – жерді, суды, орманды, жер 
қойнауын, жануарлар дүниесі мен атмосфералық ауаны біріктіретін кешен болып табылады. Осыдан 
да экологиялық жауапкершілік шараларын реттейтін нормалар да ерекше сипатқа ие болады. Табиғат 
объектісі туралы әрбір кодексте жер, су, орман, тау-кен заңнамаларын бұзғаны үшін жауапкершілік 
көзделген. Жауапкершіліктің осы шараларын қолданатын мемлекеттік органдар да бар. Бұл арада да 
табиғат объектілері бойынша саралау болады. 

2007 жылдың 9 қаңтарында Қазақстан Республикасының Экологиялық кодексінің қабылдануы 
нәтижесінде табиғаттың жекелеген объектілер үшін жауапкершілік мәселелері бір нормативтік актіге 
топтастырылған. Сөйтіп, табиғаттың жеке объектісін пайдалануды қорғаудың нормалары мен 
ережелерін бұзу барлық табиғат кешенін бұзу деп танылады. 

Экологиялық-құқықтық жауапкершілік –бұл нормалардың екі тобын және оларға тиісті құқық 
қатынастарын көздейтін құқық институтының кешенді салықаралық институты. 

А) табиғат қорғау заңнамасы нормаларының бұзылуы жөнінде туындайтын; 
Б) құқықты бұзғаны үшін санкцияларды (қылмыстық, әкімшілік, азаматтық) қолданумен 

байланысты одан әрі жалғасатын құқық қатынастары. 
Бұл анықтама құқықтың басқа салалары жауапкершілігінің шараларын қолдана отырып, 

экологиялық құқық нормаларының бұзылуы ретінде экологиялық жауапкершіліктің табиғатын 
ашады. 

Б.В.Ерофеев мынаны атап көрсетеді: заңдық және экологиялық-құқықтық жауапкершілік 
«болмысын» үш әр алуан, бірақ өзара байланысты мәнінде қарастырған жөн: 

1) мемлекеттік мәжбүрлеу және заңмен жазылған талаптарды орындау; 
2) мемлекет пен құқық бұзушы арасында туындайтын қорғау қатынастары ауқымында іске 

асатын, ол әрекет қолайсыз құқықтық санкцияларға ұшырауына алып келетін құқықтық қатынастың 
туындауы; 

3) мемлекет пен оның органдарының құқық бұзушыға ықпал етудің мәжбүрлеу шараларын 
қолданудың түрлерін, құралдары мен тәртібін баянды ететін заңдық нормалардың жиынтығы болып 
табылады [2, 75б.]. 

Экологиялық заңнаманы бұзғаны үшін заңдық жауапкершілік белгілі бір мақсаттарды орындауға 
бағытталған, ол мақсаттардың негізгісі мемлекет белгілеген экологиялық тәртіпті қамтамасыз ету. 
Бұл құқық институты мына негізгі: 

1. құқық нормаларын сақтауға, экологиялық-құқықтық нұсқамалықтарды орындауға 
ынталандыратын; 

2. қоршаған ортадағы ысырапты өтеуге өтемдік және адам денсаулығын қалпына келтіру; 
3. жаңадан жасалатын құқық бұзушылықтардың алдын алуды қамтамасыз ететін ескерту; 
4. экологиялық құқық бұзушылықты жасаған адамға жаза қолдануда орын алатын жазалау 

міндеттерін орындайды. 
Сонымен, мынадай анықтаманы тұжырымдауға болады: экологиялық заңнаманы бұзғаны үшін 

заңдық жауапкершілік институты – кінәлі емес адамдардың заңда баянды етілген экологиялық құқық 
тәртібін сақтау мақсатында оларға мәжбүрлеу ықпалының мемлекеттік шаралары жүйесін 
белгілейтін құқықтық нормалардың жиынтығы. 

Экологиялық заңнаманы бұзғаны үшін заңдық жауапкершілік туындауының негізі экологиялық 
құқық бұзушылықты жасау болып табылады, одан экологиялық құқықтың нормаларын реттеуді 
бұзатын құқыққа қарсы кінәлі әрекет немесе әрекетсіздік, мемлекетке, табиғат пайдаланушыға және 
қоршаған ортаға зиян келтіретін, ал осы арқылы адамның денсаулығына не қоғамдық қауіпсіздікке 
зиян келтірудің нақты мазмұны болатын қоғамдық қатынастар түсініледі. 

Бұл анықтамадан мынаны аңғаруға болады: экологиялық құқық бұзушылық бұл табиғат қорғау 
мен табиғи ресурстарды пайдалану ережелерін бұзатын құқыққа қарсы әрекет. 

Қазақстан Республикасының Экологиялық кодексінің 319-бабында экологиялық құқық 
бұзушылықтардың тізбесі берілген. Осы нормаға сәйкес экологиялық құқық бұзушылықтардың 
түрлеріне: 

1) Қазақстан Республикасының экологиялық заңнамасын мүліктік жауапкершілікке әкеп соғатын 
бұзушылық; 

2) қоршаған ортаны қорғау, табиғи ресурстарды пайдалану саласындағы әкімшілік құқық 
бұзушылықтар; 

3) экологиялық қылмыстар жатады [3]. 
Алайда, аталмыш нормативтік құқықтық актіде экологиялық құқық бұзушылықтың өзінің 

ұғымының сипаттамасы берілмеген. Соған қарамастан, экологиялық құқық бұзушылықтың өзінің 
құрамы мен түрлері болады. 

Экологиялық құқық бұзушылық субъектілері азаматтар, лауазымды адамдар және заңды тұлғалар 
болып табылады. 

Бұл орайда жеке тұлғаларға шетелдік азаматтар, сондай-ақ азаматтығы жоқ адамдар жатады, 
өйткені олар да табиғат пайдалану жөніндегі құқықтық қатынастарына қатысуы және экологиялық 
заңнаманы бұзғаны үшін жауапты болуы мүмкін. 

Табиғат қорғау мен табиғи ресурстарды ұтымды пайдалану саласындағы жеке тұлғалардың 
жауапкершілігі 16 жасқа толған кезде басталады. Заңды тұлғаларға, экологиялық құқық 
қатынастарының субъектілеріне мемлекеттік кәсіпорындар мен мекемелерді, кооперативтік, 
коммерциялық, шағын, шетелдік нысандары бар бірлескен кәсіпорындарды жатқызуға болады, олар 
да табиғат пайдаланушылар рөлін атқарып, экологиялық жауаптылықта болуы мүмкін. 

Экологиялық құқық бұзушылық объектісі қылмыстық ниеттің неге бағытталғанын сипаттайды. 
Экологиялық құқық бұзушылықтың жалпы объектісі табиғат және оның құрамындағы элементтер 
болады, олар экологиялық құқық қатынастарының кіші объектілерінде топыраққа, суға, жануарлар 
мен өсімдіктер дүниесіне бөлінеді. Мынаны атап көрсету керек: экологиялық заңнамамен өз 
болмысында табиғат объектісі емес объектісі болатын құқық бұзулары, мысалға айтсақ, табиғи 
ресурстардың меншік иесі ретінде мемлекеттің заңдылық күші көзделген. Мысалы, Қазақстан 
Республикасының Жер кодексінің 164-бабында былай делінген: меншік құқығы мен жер пайдалану 
құқығы Қазақстан Республикасының Азаматтық кодексінде және Қазақстан Республикасының басқа 
да заң актілерінде көзделген тәртіппен қорғалады. Су, Орман кодексінің нормаларын келтіруге 
болады, бұларда экологиялық құқық бұзушылықтың объектісі табиғат пайдаланушы мен табиғат 
иеленушінің заңдылығы болып табылады. Мысал ретінде, Қазақстан Республикасының Су кодексінің 
138-бабына сәйкес «өз бетінше басып алынған су объектілері мен су шаруашылығы құрылыстары 
заңсыз пайдаланылған уақыт ішінде Қазақстан Республикасының су заңдарының бұзылуынан 
келтірілген зиян өтеліп, иесіне қайтарылады. Өз бетінше басып алынған су объектілерін қайтару 
Қазақстан Республикасының заңдарында белгіленген тәртіппен жүргізіледі. Сондықтан, экологиялық 
құқық бұзушылықтың объектісі ретінде табиғат ортасы, мемлекет, табиғат пайдаланушылар мен 
табиғат иеленушілердің мүддесі танылады. 

Бұл құқық бұзудың объективті жағы кінәлі адамның құқыққа қарсы әрекеттер жасауынан немесе 
әрекетсіздігінен көрінеді. Мысалға, Қазақстан Республикасының Қылмыстық Кодексінде объективтік 
жағына пәрменді әрекеттер жататын баптар бар – бұл 287-бап –«Су жануарлары мен өсімдіктерін 
заңсыз аулау», 288-бап –«Заңсыз аңшылық», 290-бап «Жануарлар мен өсімдіктердің сирек кездесетін 
және құрып қату қаупі төнген түрлерімен заңсыз іс-әрекеттер». Екінші жағынан, Қазақстан 

Республикасының экологиялық заңнамасында экологиялық құқық бұзушылықтар көзделген, олардың 
объективтік жағы әрекетсіздік болып табылады: қоршаған табиғи ортаны қалпына келтіру және 
табиғи ресурстарды молайту жөнінде шаралар қабылдамау; қоршаған ортаға ластаушы заттардың 
өндірістік нормативтен тыс шығарулары мен тастандылары және басқа да зиянды авариялық 
ықпалдары туралы хабарламау; мемлекеттік экологиялық сараптама талаптарын орындамау. Айтар 
болсақ, ҚР ҚК 294-бабы «Экологиялық ластау зардаптарын жою жөнінде шара қолданбау» [4]. 

Экологиялық құқық бұзушылықтың субъективтік жағы кінәлі адам жасалған қылмысқа, оның 
себептеріне, мүдделеріне қатысымен сипатталады. Экологиялық жауапкершіліктің міндетті факторы 
құқық бұзушының кінәсі болып табылады. Мұнда да қолданыстағы заңнама кінәнің екі нысанын –
жанама ниет және абайсыздықты көздейді. Егер кінәлі адам табиғатқа немесе табиғат 
пайдаланушыларға зиян келтіретін әрекет жасаған және ол мұны ұғынып, осыған ниет етсе,онда біз 
тікелей ниетті қарастырамыз. Егер кінәлі адам келеңсіз салдардың басталуына жол беретін болса, 
оның құқыққа қарсы әрекеттерін тергеуінде жанама ниет көрініс береді. 

Абайсыздық дегеніміз кінәлі адам өзінің мінез-құлқының салдарларын алдын - ала білуге тиіс 
болған, бірақ бұған байыпсыз қараған кезде ұқыпсыз мінез-құлықты білдіреді. Айталық, отқа немесе 
аса қауіптің шығу көзіне ұқыпсыз қараудың нәтижесінде орман алқаптарын абайсызда жою немесе 
зақымдау (ҚР ҚК 292-бабы) [4]. 

Экологиялық жауапкершілік шараларын қолдану үшін экологиялық құқық бұзушылықтың 
барлық белгілерінің және барлық элементтерінің болуы қажет. 

Экологиялық құқық бұзушылық түрлерінің әрқайсысына жер, су, орман және тағы басқа 
заңдарының үлкен тобы жатады, олардың тізбесі табиғаттың осы объектілері туралы кодекстерде 
келтіріледі. Бұл ретте, экологиялық құқық бұзушылықтың бір-бірінен өзгеше ерекшеліктері болады. 

Қоғамға қауіптілік деңгейіне қарай экологиялық құқық теріс қылық және экологиялық 
қылмыстарға бөлінеді, соған сәйкес қылмыстық жауапкершілік және теріс қылық үшін әкімшілік, 
азаматтық және тәртіптік жауапкершілік көзделген. 

Басқа құқық бұзушылықтардан өзгеше экологиялық құқық бұзушылықтың ерекшелігі табиғатқа 
келтірілетін зиян фактісінің болуы не оның басталуының нақты қаупі болып табылады. Экологиялық 
құқық бұзушылықтың сипаттамасына мұндай көзқарасты көптеген ғалым-экологтар қостайды. Бірақ 
бұл орайда, біздің ойымызша, егер олар табиғатқа зиян келтіру фактісімен байланысты болмаса, 
экологиялық құқық бұзушылықтардан табиғат қорғау және табиғи ресурстарды ұтымды пайдалану 
туралы заңды бұзуды бөліп қараған кезде қате қорытынды жасайды. Мысалы, «табиғат пайдалану 
жөніндегі заңсыз мәмілелерді тіркеу» сияқты қылмысты экологиялық қылмысқа жатқызбайды, 
өйткені мұндағы қылмыс жасаушы субъект табиғат объектісіне нақты зиян келтірмейді, ол өзінің 
пайдакүнемдік немесе жеке мүддесі үшін жасайды. Осыны табиғат объектілеріне –сату-сатып алуға, 
сыйға тартуға және тағы басқа мемлекеттік меншік құқығын бұзатын мәмілелер туралы да айтуға 
болады, өйткені бұл арада да табиғатқа зиян келтіру болмайды. 

Біздің ойымызша, зиян ұғымын түсініп алу керек. Табиғатқа келтірілетін зиян бірнеше мағынада 
түсіндірілуі мүмкін. 

Мысалы, С.Д.Бекішеваның пікірі бойынша, экологиялық зиянды объектілер бойынша қоршаған 
табиғат ортасына келтірілген зиян  жеке және заңды тұлғалардың, мемлекеттің экологиялық 
құқықтары мен заңды мүдделеріне келтірілген зиян деп топтастыруға болады. 

Қоршаған табиғат ортасына келтірілген зиян мына жағдайларда: 
 табиғат ортасының қоршаған ортасының ластануы кезінде; 
 қоршаған табиғат ортасының былғанып қалуы кезінде; 
 табиғи ресурстардың таусылуы кезінде; 
 табиғат объектілерінің жойылуы, бұзылуы, зақымдануы кезінде; 
 экологиялық байланыстардың бұзылуы, табиғи ортадағы экологиялық тепе-теңдіктің бұзылуы 

кезінде пайда болады. 
Сондықтан да, табиғи ресурстар санының азаюына әкеп соқтырған нақты зиян олардың жүдеуіне 

немесе өзге жағымсыз экологиялық салдарға әкеледі деуге болмайды. Мұндайда мемлекетке немесе 
табиғат пайдаланушыға келтірілген мүліктік зиян туралы айтқан жөн. Бұл көзқарасты Д.Л. 
Байдельдинов те қолдайды. Ол табиғатқа келтірілген зиянды екі дербес экономикалық және 
экологиялық зиянға бөлуді ұсынады. 

Экономикалық зиян табиғат пайдаланушылардың – жеке және заңды тұлғалардың, сондай-ақ 
мемлекеттің мүліктік құқықтары мен мүдделеріне қол сұғады. Ол мыналардан: 

 табиғаттың тауарлы өнімінің ысырабынан; 
 мүліктің,ауыл шаруашылығы өнімдерінің астық түсімінің бұзылуынан, жоғалуынан; 
 пайдаланылмаған шығындардан,айырылып қалған пайдадан; 

 табиғат ортасының бұзылған жай-күйін қалпына келтіруге жұмсалған шығыстардан 
көрінеді. 

Экологиялық зиян – бұл табиғаттың хал-ахуалын қозғайды, яғни зиянның салдарын жою үшін 
ақшалай төлемдер емес, табиғи объектіні бастапқы қалпына келтіру жөніндегі жұмыстар жүргізілуі 
қажет дегенді білдіреді. [5, 16б.] 

С.Д.Бекішева өзінің қорытындыларының негізіне Ресей ғалымы М.М.Бринчуктің еңбегін алған. 
Яғни,экологиялық құқықтың теориясында зиянды табиғаттың экологиялық және экономикалық 
зиянына бөліп топтастыруы бар. Экономикалық зиян табиғат пайдаланушылардың мүліктік 
мүдделерін қозғайды және материалдық көрінісін білдіреді. Мұндай зиянды қалпына келтіру 
азаматтық-құқықтық жауапкершіліктің жалпы негіздеріне сәйкес жүргізіледі.[6, 13б.] 

Қорыта айтқанда, экологиялық зиян табиғаттың өзінің жай-күйін қозғайды. Ол материалдық 
көрінісін білдірмейді, өйткені табиғат пен табиғат объектілері өз болмысында құны болмайды. 
Экологиялық зиянды қалпына келтіру ақша қаражаттары арқылы емес, керісінше табиғи объектіні 
заттай қалпына келтіру жөніндегі жұмыстарды жүргізу арқылы мүмкін болады. 

Екінші жағынан табиғаттың өзіне зиян келтіре алмайды. Экологиялық қатынастар тек табиғатты 
қорғау тұрғысында ғана емес, сонымен бірге оны пайдалану мәселелері бойынша да туындайды. 
Демек,мемлекеттің рұқсатымен табиғат пайдалануды жүзеге асыратын тұлғалардың мүдделері де 
экологиялық құқықтың нормаларымен қорғалуға тиіс. Сондықтан экологиялық құқықтың 
бұзылуынан келтірілетін зиян табиғи ресурстарының меншік иесі ретінде табиғат 
пайдаланушыларының мүдделері мен мемлекетке келтірілуі мүмкін. 

Сонымен, біздің ойымызша, табиғат ортасына келтірілген кез - келген зиян экологиялық құқық 
бұзушылық деген сөз емес. Оның үстіне табиғи ортаның ластануымен келтірілетін табиғатқа 
келтірілетін зиян бірнеше жыл немесе ондаған жылдар өткен соң білінуі мүмкін. Экологиялық 
зиянның ошағы қоршаған ортаның ластануы көзінен едәуір алыста болуы мүмкін. Сондықтан 
уақытша донорға тағы да аумақтық донорды қосуға болады. 

Бұдан мынаны айтқан жөн: тек табиғатқа қана емес, сондай-ақ табиғи ресурстарының меншік иесі 
ретінде табиғат пайдаланушылардың мүдделері мен мемлекетке келтірілген зиян экологиялық құқық 
бұзушылықтың негізгі ерекшелігі болып табылады. 

*** 
Conception and general characteristics of juridical responsibility for ecological infringement of legislation has been investigated 

in the article. 
*** 

В статье рассматривается понятие и общая характеристика юридической ответственности за нарушение экологического 
законодательства. 

 
 
 
 
 
 


